
        
            
                
            
        

    
	ЗАЙЛШГҮЙ ШИЙТГЭЛ – 4

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ХУРАНДАА Н. СМИРНОВ

	 

	БАКУГИЙН КОМИССАРУУДЫН АМЬ НАСЫГ БУСНИУЛСАН ХЭРЭГ

	1925 оны нэгдүгээр сард Доод Ижлийн хязгаарын Ляпичево тосгонд Ф. А. Фунтиков гэгч баривчлагдлаа. Тэрээр тэнд 1922 оноос эхлэн суурьшиж, овоо томоохон, нэлээд цэгцтэй аж ахуй эрхэлдэг байв. Тэр хүн ойр хавийнхаа тариачдын дунд машин техник яггүй мэддэг гэж гайхагдана. Гэвч тэрээр 1918 оны долоодугаар сард английн түрэмгийлэн эзлэгч хүчний өдөөн хатгалгаар Каспийн чанадах мужаар зохион байгуулагдсан хувьсгалын эсэргүү үймээний толгойлогч, Ашхабадын 9, Бакугийн 26 комиссарыг буудан алах хэргийг зохион байгуулахад оролцогчдын нэг бөгөөд эсерүүдийн намын нэрт гишүүн асан Фунтиков байсан гэдгийг хөдөө тосгоны энэ бөглүү нутгийнхны хэн нь ч сэжиг авч чадаагүй ажээ. 

	Иймд Фунтиков сэтгэл тайван сууж, энд намайг хэн ч илчлэн олж чадахгүй гэдэгт итгэж байсан байна. Тэрээр шударга шийтгэлээс зугтан нуугдахдаа цуст гэмт хэрэг өдөөн явуулж байсан газрууд дахь ул мөрөө оргүй болгохыг үнэхээр хичээсэн байна. Каспийн чанад дахь түүний хамсаатнууд, Фунтиков бүр 1920 онд Ашхабадад буудан алуулсан гэдэг цуу тараажээ. 

	1926 оны дөрөвдүгээр сарын 17-нд Азербайжаны нийслэлд Буниат Задийн нэрэмжит театрт Фунтиковын хэргийг таслах ажиллагаа эхэллээ. Шүүх ажиллагааны бэлтгэл ажил, уг ажиллагаа бүх нийтийн өмнө явагдав. Шүүхийн хуралдаан мянга таван зуугаад хүнийг багтаасан танхимд болсноос гадна Баку хотын нэгэн талбайд хүчтэй дуу чангаруулагчуудыг байрлуулсан байлаа. «Правда», «Известия», «Заря Востока» болон «Бакинский рабочий» зэрэг сонин хэвлэл, шүүх ажиллагааны тухай тогтмол дэлгэрэнгүй мэдээлж байлаа. 

	Хэргийг ЗСБНХУ-ын Дээд шүүхийн цэргийн коллегийн гишүүн П. А. Камерон удирдан явуулав. Кавказын чанад дахь хувьсгалт тэмцэлд идэвхтэй оролцогч ахмад большевик М. Б. Касумов, И. И. Анашкин нар шүүхийн гишүүнээр ажиллав. Улсын яллагчаар ЗСБНХУ-ын Дээд шүүхийн прокурорын туслах С. И. Кавтарадзе, Фунтиковын өмгөөлөгчөөр Кланк Сарумов нар томилогдсон байна. 

	... Улаан армийн хоёр цэрэг Фунтиковыг шүүхийн танхимд оруулж ирэв. Дунд зэргийн нуруутай, хуучирсан цамц, гуталтай, гонзгойвтор царайтай, өтгөн сахалтай хүн байв. Фунтиков танхимын дундуур доош харан өнгөрч хэрэгтний байранд суудлаа эзэллээ. Гаднах байдлаараа тайван. Харин өтгөн урт хөмсөгний цаана шигдэн гялалзсан нүдний сүрхий харц, ихэд болгоомжилсон байртай харагдана. 

	Гэвч энэ бол Каспийн чанадад хувьсгалын эсэргүү үймээн дэгдээгчдийн засгийн газрыг толгойлж байсан тэр үеийн мушгиа ширвэгэр сахал, хурц ширүүн харцтай өнөөх Фунтиков огтхон биш харагдлаа. 

	Фунтиков, шүүхийн гишүүдийн асуултад яаралгүй товч хариу өгч байв. 

	Хэдийгээр зарим газар баахан тайлбартай боловч хувьсгалын эсэргүү бослогыг зохион байгуулах, Каспийн чанад дахь мужид засгийн эрхийг авах, Английн командлалын газартай холбоо тогтоох, Ашхабадын 9 комиссарыг буудан алах хэрэгт шууд холбогдох буруутай этгээд мөн гэдгээ тэрээр хүлээн зөвшөөрсөн юм. Гэвч Фунтиков бакугийн комиссаруудыг буудан алсан хэрэгт огт хамаарагдахгүй гэж янз бүрээр нотлохыг оролдож «энэ асуудлын талаар тусгайлан зохиогдсон Каспийн чанад дахь Засгийн газрын хуралдаан дээр би оролцоогүй, буудан алахад нь байгаагүй» гэх зэргээр мэлзэн зүтгэж байсан нь уг хэрэг явдалд баталгаа болж чадах тодорхой баримт олдохгүй гэж сүрхий итгэж байсантай нь шууд холбоотой юм. 

	Шүүх, Фунтиковыг яллах гол үндэслэл болсон баримт баталгааг маш нарийн шалган судалж, Бакуд Зөвлөлт засгийг түр хугацаанд түлхэн унагахад хүргэсэн учир шалтгийг олж илрүүлэх, Төв Каспи болон Түр гүйцэтгэх хорооны диктатурын «засгийн газар» гэгчээс бакугийн комиссаруудыг баривчлан тэдний хувь заяаг туйлын харамсалтайгаар золгүй төгсгөхөд эсер, меньшевик, дашнакуудын гүйцэтгэсэн үүрэг, английн командлалтай барууны намаас тогтоосон хэлхээ холбоог тодруулахад их анхаарал тавьсан юм. 

	Шүүх, Л. Гогоберидзе, Л. Мирзоян нарын зэрэг хувьсгалт үйл ажиллагаанд идэвхтэй оролцогчид болон комиссаруудыг шоронгоос гарган цаазлахаар авч явтал тэдэнтэй цуг байсан Степан Шаумяны хүү Сурен зэрэг бусад гэрчийн этгээдүүдийг байцаан асуусан юм. Шүүх, Анастас Иванович Микояныг урьдчилан мөрдөн байцаахад өгсөн гэрчийн мэдүүлгийг дахин анхааралтай судалж үзсэн. Хэрэгт, Туркмены хувьсгалт хөдөлгөөний идэвхтэй зүтгэгч А. Милькумовын цуглуулсан материал болон түүний «Туркмен дахь 1904—1919 оны хувьсгалт хөдөлгөөний материалууд» гэдэг номдоо бичсэн зарим зүйл, эсер В. Чайкины «Оросын хувьсгалын түүх» гэдэг ном, Английн генерал Денстервилийн «Бакугийн 26 комиссарыг цаазалсан нь» гэдэг дуртгалд нийтлэгдсэн холбогдох материалыг баримт болгон хавсаргасан байлаа. Мөн бакугийн комиссаруудыг алсан хэрэгт орооцолдон урьд нь шийтгэгдсэн хүмүүсийн мэдүүлгүүдийг нарийвчлан судаллаа. 

	1918 оны зун залуу Зөвлөлт бүгд найрамдах улс, тал талаасаа бүслэлтэд орлоо. Ажилчин, тариачид хувьсгалын эсэргүү болон гадаадын цэргийн түрэмгийллийн эсрэг үхлийн тулалдаанд дэлхийн пролетарийн анхны улсын эрх чөлөө, тусгаар тогтнолыг хамгаалан тэмцсэн юм. 

	Кавказ, Каспийн чанад мужуудад ангийн улангассан тэмцэл өрнөлөө. 

	1917 оны арван нэгдүгээр сарын 15-нд Бакуд, ажилчид цэргүүдийн депутатуудын Зөвлөл зэвсэгт тэмцэлгүйгээр засгийн эрхийг гартаа авав. Хотын большевикуудын бага хурлын шийдвэрээр 1918 оны дөрөвдүгээр сарын 25-нд Бакугийн ардын комиссаруудын зөвлөл байгуулагдлаа. Энэ бол Кавказын чанад дахь анхны Зөвлөлт засгийн газар юм. Ардын комиссаруудын Зөвлөлийн бүрэлдэхүүнд большевикууд болон зүүний хэд хэдэн эсер оров. Ардын комиссаруудын Зөвлөлийн дарга бөгөөд гадаад харилцааны асуудал эрхэлсэн комиссараар ЗСБНХОУ-ын Кавказын асуудал эрхэлсэн засгийн газрын онцгой комиссар, Оросын коммунист Намын (большевик) Төв Хорооны гишүүн С. Г. Шаумян, ардын комиссараар П. А. Жапаридзе, И. Т. Фиолетов, Г. Н Корганов, М. А. Азизбеков, М. Г. Везиров, Я. Д. Зевин нарын зэрэг бусад хүмүүс сонгогдлоо. Тэд цөм олон жилийн туршид хувьсгалын ажил хийж явсан улс аа. 

	Тэр үед Зөвлөлт засаг зөвхөн Баку хот болон Бакугийн губерний зарим нэг уездэд оршин тогтнож байлаа. Бусад районууд нь Кавказын чанад дахь хувьсгалын эсэргүү комиссаратын газрын гарт байв. 

	1918 оны зургаадугаар сарын дундуур герман-туркийн түрэмгийлэгчид одоогийн Азербайжаны нутаг дэвсгэрт халдан орж Баку руу довтоллоо. Мусаватист болон гүржийн меньшевикүүдийн отрядууд тэдэнтэй нэгдлээ. Зургаадугаар сарын сүүлчээр тэд Бакуд тулж ирлээ. Хойд талаас Дагестаны хувьсгалын эсэргүү бүлгийн дээрэмчид довтоллоо. Хамгийн бэрх үед Бичераховын отряд тэмцлийн талбайг сайн дураараа орхиж Дагестан руу зугтан гарсан явдал зөвлөлтийн цэргийн байдлыг улам хүндрүүлсэн юм. Энэ отрядын тухай онцлон ярих хэрэгтэй. Тэр отряд Персийн нутаг дэвсгэрт оросын корпуст нэгдэж туркийн цэргийн эсрэг тулалдаануудад оролцсоны учир англичууд гомдол гаргажээ. Дараа нь Бичерахов өөрийн отрядыг Персээс Бакуд нүүн шилжүүлэх тухай хүсэлтийг Бакугийн ардын комиссаруудын зөвлөлд удаа дараа тавьж байсан. Тэрээр Турк германы цэргийн эсрэг тулалдахад бэлэн гэж мэдэгджээ. Иймд Бичераховыг английн тагнуул байж магадгүй гэж үзэж түүнээс болгоомжлох асуудал гарч ирлээ. Гэвч тухайн үед Турк-германы цэргийн эсрэг тулалдаанд сайн зэвсэглэсэн цэрэг оролцуулах явдал Бакугийн хамгаалалтыг мэдэгдэхүйц хэмжээгээр бэхжүүлж чадах байсан учир нэлээд эргэлзэж, бодож тохиролцсоны эцэст уг отрядыг хүлээн авахаар шийдвэрлэсэн байна. Английн цэргийн командлалтай холбоотой байсан Бичерахов, хотыг хамгаалж байсан цэргүүдэд гэнэтийн цохилт өгөхөөр аятай цаг үеийг хүлээж байсан гэдэг нь Персэд английн цэргийн командлагчаар ажиллаж байсан генерал Денстервилийн 1925 онд орос хэлээр нийтлэгдсэн дуртгалаас тодорхой болов. 

	 

	«Манай цаашдын хамтын үйл ажиллагааны төлөвлөгөөний хувьд бид бүрэн хэлэлцэн тохиролцсон бөгөөд би түүнд их найдвар хүлээлгэж байлаа. Чухам ямар итгэл найдвар болох тухай одоо ч гэсэн би тодорхой ярихгүй. Тэрээр большевикуудтай нэгдэж орон нутгийн оросуудын айдас, гайхлыг төрүүлж байсан боловч уг асуудалд маш зөв хандсан гэдэгт би итгэл төгс байсан. Үнэндээ тэр бол Кавказ руу орох цорын ганц зам байсан бөгөөд тэндээ бэхжиж авна гэсэн үг. Хэрэв тэндээ нэг тогтоод авбал, цаашдын ажил хялбар болно. Би түүнд үнэхээр итгэж байсан... Тэрээр тухайн үед манай ганц итгэл найдвар болж байсан билээ... Түүний боловсруулсан бүх төлөвлөгөө манай ашиг сонирхолтой бүрэн нийцэж байсан юм» 

	 

	гэж Денстервиль бичиж байжээ. 

	Бакугийн хүн ам дайсны цэргийн бүслэлтэд орсон учир өлсгөлөн болж хүмүүс бүхэл бүтэн сараар талх тариагүй сууж байсан бөгөөд тэдэнд бага хэмжээний самар алдаг оног өгдөг байв. Хувьсгалын эсэргүү барууны намууд хөдөлмөрчин олон түмний дунд дэмжлэг олохгүй болохоороо хот дахь засгийнхаа эрхийг ямар ч замаар хамаагүй барьж л байхыг хичээж байв. 

	Тэд бүслэгдсэн Баку хотын хүнд байдлыг ашиглан английн цэргийг урьж авчрах тухай сурталчилгааны ажлыг явуулсан юм. 

	Английн генерал Денстервилийн дуртгалаас авсан өөр нэгэн хэсэгт 

	 

	«Бакутай холбоо тогтоох асуудлыг би бараг өдөр бүрийн элч нарын тусламжтайгаар гүйцэтгэсэн юм. 

	Социал-хувьсгалч манай нөхөд... большевикуудыг түлхэн унагаж Бакуд засгийн шинэ хэлбэр тогтоох, англичуудаас тусламж авах чадалтай байсан юм. Би социал хувьсгалчдын намын төлөөлөгчидтэй удаа дараалан хэлэлцээ хийж байсан ба тэдний программ манай зорилгод илүү сайн зохицдог байсан юм. Тэд, ялангуяа санхүүгийн туслалцаа авахыг маш их хүсэж байсан. Би социал хувьсгалчидтай найрсаг харьцаатай байсан бөгөөд тэд хэрэв засгийн эрхийг гартаа авч чадвал олон зүйл дээр бидний тусламжид найдаж болох байсан» 

	 

	гэжээ. 

	Зургаадугаар сарын 25-ны өдрийн өргөтгөсөн хуралдаан дээр большевикийн эрс татгалзсан саналыг үл харгалзан английн цэргийг Бакуд урьж оруулах тухай шийдвэр гаргалаа. 

	Меньшевик Дашнак, барууны эсерүүдийн нэгдсэн эвслийн тогтоолд 285 хүн, Шаумянийн дэвшүүлсэн тогтоолын төсөлд 236 хүн саналаа өгсөн. Большевикуудын бүлэглэлийн гишүүдийн гуравны нэг гаруй нь фронтод байсан нь санал хураалтын дүнд ийнхүү нөлөөлсөн. 

	Долоодугаар сарын 30-нд фронтын байдал эрс хүндрэв. Зөвлөлт цэрэг дайчдын бүрэлдэхүүний зонхилох хэсэг нь болж байсан Арменийн үндэсний ангийн Дашнакийн командлал бууж өгөхөөр шийдэв. Баку хот оршин тогтнож байх нөхцөлгүй боллоо гэдэг нь илт харагдлаа. 

	Долоодугаар сарын 31-ний өдрийн 11 цагт ардын комиссаруудын зөвлөлийн яаралтай хуралдаан болж түүн дээр ардын комиссарууд бүрэн эрхээсээ татгалзлаа. Тэд хүч хуралдуулах, Бакуд эргэж ирж түүнийг хувьсгалын эсэргүү болон түрэмгийлэгчдийн цэргээс чөлөөлөхийн тулд Астрахань руу дүрвэн гарна гэж зарлан мэдэгдлээ. 

	Мөн тэр өдөр барууныхны намууд өөрсдийн хамтарсан хуралдаан дээр хувьсгалын эсэргүү «Засгийн газар» - Төв Каспийн диктатур болон Түр гүйцэтгэх хороог байгуулжээ. «Известия», «Бакугийн ажилчин» большевикуудын сонинууд хаагдлаа. 

	 

	«Шинэ засгийн газар удирдлагыг гартаа дөнгөж авмагц хамтран боловсруулсан төлөвлөгөөний дагуу буухиа элч нараа явуулж тусламж хүссэн юм» 

	 

	гэж английн генерал Денстервиль дуртгалдаа бичсэн байдаг. 

	Наймдугаар сарын 4-нд хурандаа Стоксоор толгойлуулсан английн цэргийн отряд Бакуд орж ирлээ. Наймдугаар сарын 8-нд шинэ засгийн газар английн командлалын төлөөлөгчдөд зориулан албан ёсны хүлээн авалт хийж, бакугийн комиссаруудын амь насыг хожим бүрэлгэн сүйтгэгч цэргийн ахмад алуурч Режинальд Тиг Жонс тэнд очиж үг хэлсэн аж. 

	Төв Каспи болон Түр гүйцэтгэх Хорооны Диктатурын 1918 оны есдүгээр сарын 11-ний өдрийн мэдээлэлд: «Ашиг сонирхол нь яг л биднийхтэй нийцэж байснаас гадна тухайн үеийн байдлыг маш сайн тооцоолж, хүчээ бидэнтэй нэгтгэсэн Манай холбоотон англичуудын хүчин чадал удаан боловч зогсолтгүйгээр нэмэгдсээр байлаа» гэж бичжээ. 

	Наймдугаар сарын 10-нд болсон Бакугийн большевикуудын намын бага хурал хувьсгалыг хамгаалах их хүчийг зэвсгийн хамт Бакугаас гаргахаар тогтоолоо. Гэвч энэ оролдлого амжилттай болж чадаагүй. Төв Каспийн захиргааны цэргийн онгоцнууд большевикуудыг тээвэрлэж явсан усан онгоцыг «Жилой» арлын дэргэд буудаж тэднийг Бакудаа буцахаас өөр замгүй болгов. Наймдугаар сарын 15-нд хувьсгалын эсэргүү засгийн газрын шийдвэрээр ардын комиссарууд болон ардын комиссаратын Зөвлөлийн ажилтнууд баривчлагдлаа. 

	ЗСБНХОУ-ын Засгийн газраас Бакугийн пролетариудад туслуулахаар илгээсэн Петровын отряд хотыг хамаг байдгаараа хамгаалж байгаад тэр өдөр буу зэвсгээ хураалгажээ. Улаан армийн зэвсэггүй болсон цэргүүдийг Астрахань руу илгээж Петровыг баривчлагдсан бусад хүмүүстэй нийлүүлэв. 

	Баиловын шоронд хоригдож байсан ардын комиссаруудыг Төв Каспийн диктатурын ажилтан Васин, Далин нарын удирдаж байсан Онцгой комиссын мэдэлд өглөө. Мөрдөх ажлыг хаант засгийн түшмэл асан Жуковт даалгажээ. Эхний байцаалт дээр бүх баривчлагдагсдын өмнөөс Степан Шаумян 

	 

	«Чам шиг муу зальхай, хаант оросын хуучин түшмэлтэй би зөвхөн хоёрдугаар сарын хувьсгалаас өмнө бол ярьж болохоор л байж дээ. Одоо чамтай ярихыг ч хүсэхгүй байна. Та нарын зохион байгуулж байгаа энэ мөрдлөг шүүхийн ажиллагааг чинь бид инээдтэй зүйл хэмээн би үзэж байна. Би өөрөө, миний нөхөд ч гэсэн энэ хэрэгт оролцох хүсэлгүй байна» 

	 

	гэж мэдэгдлээ. 

	Бакугийн барууныхны сонинуудад большевикуудын эсрэг гүтгэлэг хүчтэй боллоо. Гэвч энэ явуулга олигтой үр дүнд хүрсэнгүй. Тэргүүний ажилчид хурал цуглаан дээр комиссаруудыг чөлөөлөхийг шаардаж эхлэв. Наймдугаар сарын 28-нд, Бакугийн гурав дахь удаагийн Зөвлөлд шоронд хоригдож байсан большевик Шаумян, Жапаридзе, Зевин, Фиолетов, Азизбеков, Басин, Корганов, Малыгин, С. Богданов нар сонгогдлоо. 

	Дахин сонгогдсон Бакугийн Зөвлөлийн анхны хуралдаан дээр большевикийн бүлэглэлийнхэн 9-р сарын 5-нд бакугийн зөвлөлд сонгогдсон комиссаруудыг чөлөөлөхийг шаардлаа. Гэвч барууныхны олонхын саналаар энэ шаардлагыг хэрэгсэж үзсэнгүй. Есдүгээр сарын 11-нд ардын комиссаруудыг цэргийн хээрийн шүүхэд шилжүүлэн өгөх тухай Онцгой комиссын тогтоол нийтлэгдлээ. 

	Баку дахь хувьсгалын эсэргүү засгийн газар Бакугийн Зөвлөлд дахин депутатаар сонгогдсон комиссаруудыг дур зоргоороо хэрцгийлэн шийтгэх гээд зориглосонгүй учир өөр тойруу замаар ажиллахаар шийджээ. 

	Турк-германы цэргүүд Баку хотыг бүслэн барьсаар байв. Хот эзлэгдэх нь тодорхой болсныг ашиглан Төв Каспийн Диктатур баривчлагдагсдыг шоронд «мартахыг» элдвээр хичээж байв. 

	Есдүгээр сарын 13-нд, хувьсгалын эсэргүү бүлгийнхний тусламж горьдож байсан өнөөх английн цэргүүд ичгүүр сонжуургүй Бакугаас зугтав. Маргааш нь Төв Каспийн засгийн газар тэдний араас дагав. 

	Баривчлагдагсад шоронд үлдлээ. Бакугийн Зөвлөлийн депутат Анастас Иванович Микоян Төв Каспийн Диктатурын гишүүн Велунцаас баривчлагдагсдыг чөлөөлж Бакугаас гаргах зөвшөөрөл олж авав. 

	Велунц байдал хүндрэх үед баривчлагдсан комиссаруудыг тэдний гараас мултран гарчих нь гэж огтхон ч айсангүй, учир нь зугтан гарна гэж бодоход тэд зөвхөн далайгаар, тэгэхдээ эсвэл англичууд эсвэл цагаантны цэргийн хатуу хяналтын дор байсан тэр боомтоор заавал гарах ёстой байжээ. 

	Есдүгээр сарын 14-ний шөнө, турк-германы цэргүүд Бакуд бүр ойртож ирж хотын захын гудамжинд буу пулемёт тасралтгүй нижигнэж байх үед, комиссаруудыг шоронгоос гаргалаа. Тэд есдүгээр сарын 15-ны үүрээр «Туркмен» гэдэг усан онгоцоор Бакугаас холдов. 

	Тэдэнтэй хамт Татевос Амировын зөвлөлтийн отрядын цэргийн хэсгийг явуулжээ. Тэд эхлээд Астрахань хотыг чиглэн явав. Гэтэл онгоцонд байсан Дашнакийн болон английн офицерууд аяллын чиглэлийг өөрчлөн Красноводск руу явахыг онгоцны даргад тулгажээ. 

	Есдүгээр сарын 16-ны орой «Туркмен» Красноводскийн буудалд ирэв... Бакугийн комиссаруудыг Туркестаны нутагт юу хүлээж байна? Ямар ч байсан эсерийн засгийн газар тэднийг баривчлан авч цуст харгислал үйлдэнэ гэж тэд лав санаагүй байсан биз. 

	Долоодугаар сарын дундуур Каспийн чанад мужид английн цэргийн командлалын туслалцаатайгаар хувьсгалын эсэргүү үймээн зохион байгуулагджээ. Засгийн эрх мэдэл Фунтиковоор толгойлуулсан Каспийн чанадын «засгийн газар»-т шилжив. 

	Барууны эсерүүд өөрсдийн тогтворгүй байдлаа арга буюу ойлгох болсон. Тэд өдөөн хатгах, худал гүтгэх, олон түмнийг хууран мэхлэх замаар засгийн эрхэнд гарч ирсэн юм. Эсерүүдийн намын нэрт гишүүн, улс төрийн байдлыг төдий л сайн ухамсарлан ойлгодоггүй ажилчин ангийн зарим хэсгийг өөртөө татахдаа тун чадмаг сүржин чалчигч Фунтиков ялангуяа большевик намын хувьд бузар гүтгэлгээ явуулсан байна. 

	Үймээн дэгдээгчид большевикуудыг маш хэрцгийгээр харгисалж байв. Долоодугаар сарын 22-нд Туркестаны Бүгд Найрамдах Улсын Хөдөлмөрийн ардын комиссар П. Г. Полторацкийг Мервед буудан алжээ. Хоёр хоногийн дараа Ашхабадаас долоон мод газрын зайд эсерүүдийн «засгийн газар» гэгчийн шийдвэрээр Каспийн чанад мужийн 9 комиссарыг буудан алжээ. 

	1918 оны 8-р сарын 19-нд Их Британийн засгийн газрын бүрэн эрхт төлөөлөгч хошууч генерал Маллесон, Каспийн чанадын бүрэн эрхт төлөөлөгч Доховой нар Каспийн чанад мужийг английн цэргүүд эзлэхийг зөвшөөрсөн хэлэлцээрт гарын үсэг зурлаа. Английн түрэмгийлэгчдэд Красноводскийн усан боомт, Каспийн усан цэргийн флот, Дундад Азийн төмөр замыг найр тавин өгөв. Хэлэлцээр бичигт Каспийн чанадын «засгийн газарт» түүнийг засгийн эрхэнд байж большевикуудтай идэвхтэй тэмцэл явуулж байгаа үед цэрэг дайны болон санхүүгийн тусламж үзүүлэх болно гэж шууд заасан байв. Үүгээр английн империализм юуны өмнө барууныхны намуудын тусламжтайгаар Туркестан дахь большевизмыг багалзуурдан дарах, дараа нь тус орны ашигт малтмалаар баялаг районыг эзлэн авах гэсэн хоёр гол зорилго тавьж байжээ. Эсерүүд энэ хэлэлцээрийн тусламжтайгаар засгийн эрхэнд хэвээр үлдэхийг хичээжээ. 

	Генерал Маллесон тэргүүтэй английн цэргийн Штаб Ашхабадад байрлав. Ийнхүү Каспийн чанад дахь мужийг хэрэг дээрээ англичууд эзлэв. Английн цэргийн командлал баруун эсерүүдийн бүхий л хэрэгт шууд оролцож эхлэв. Үүний нэгэн тодорхой баримт бол Бакугийн хорин зургаан комиссарын амь насыг бүрэлгэн сүйтгэх гэмт хэргийг английн командлал зохион байгуулсан явдал юм. Олон түмний цуглаан дээр соёл ардчиллын тухай ярьж байсан английн төлөөлөгчид ямар ч шүүлт, шийдвэргүйгээр хамгийн хатуу харгис шийтгэлийг комиссаруудад оногдуулахаар бэлтгэсэн байна. Энэ бол Дундад ази болон Кавказын чанадад ноёрхлоо тогтоохыг хүсэж байсан английн түрэмгийлэгчдэд саад учруулж байсан большевикуудын эсрэг чиглэсэн ямар ч халхавчгүй жинхэнэ ангийн чанартай улайрсан харгислал байсан юм. 

	Есдүгээр сарын 17-ны өглөө «Туркмен» онгоцыг английн цэргийн гол хүч байрлаж байсан нефтийн Уфра зогсоол руу явуулах тушаал гаргав. Тэнд Красноводск дахь английн гарнизоны дарга хурандаа Баттин нарын зэрэг английн офицерууд байв. Эрэг дээр зогсоол өөд буугаа чиглүүлэн зогссон хуягт галт тэрэг, тэндээс төдий л холгүй, английн Хемпширийн их бууны хорооны батальоны цэргүүд байрласан байв. 

	Усан онгоцыг угтагсад хэн ирж байгааг сайн мэдэж байсан боловч онгоцон дээр шууд баривчилга хийхээр шийдсэнгүй бололтой. Комиссаруудыг түр хүлээлгэж бусад зорчигчидтой хамт гарсны нь дараа өөр тийш нь аваачжээ. 

	Бүгд 37 хүнийг баривчилжээ. Нэгжихэд Коргановаас нэгэн хуудас олдсон нь цагаан дээрэмчдийн сонирхлыг ихэд татжээ. Тэр нь Корганов баривчлагдсан хүмүүсийн ахлагчийн хувьд гаднаас оруулж ирдэг байсан хүнсний зүйлийг шоронд хоригдож байсан нөхдөдөө тарааж өгдөг нэрсийн жагсаалт байв. 

	Жагсаалтад байсан хорин таван хүний нэрийг тусгайд нь чагтлан тэмдэглэжээ. Отрядын дарга Татевос Амировын нэрийн ард тавигдсан хорин зургаадугаар чагт хожим нэмэгдсэн. Энэ нэрсийн жагсаалт цаашдаа чухал шийдвэрлэх үүрэг гүйцэтгэсэн юм. Бусад хүмүүсийн хувьд алуурчид төдий л анхаарал тавьсангүй. 

	Цагаантны эрх баригчид бакугийн комиссаруудыг баривчилсан тухайгаа Фунтиков болон генерал Маллесонд яаралтай мэдэгдэв. Баривчлагдагсдыг Красноводскт байлгаж байх заалтыг Фунтиков өглөө. 

	Энэ үйл явдлаас хойш 15 жил өнгөрсний дараа генерал Маллесон 1933 онд «Фортнайтли ревью» сэтгүүлд хэвлэн гаргасан өгүүлэлдээ 

	 

	«Өглөө эрт, Красноводскаас ирүүлсэн цахилгаанаас бид тэдний тухай мэдсэн юм. Энэ бол маш чухал мэдээ байж билээ. Оросын нэрт суртал нэвтрүүлэгчдийн бүлэг огт санаандгүй байтал манай эрэгт ийнхүү хүрч ирсэн юм. Төдий тогтвортой биш бөгөөд бас эргэлзэж байгаа хүн ам бүхий улс орон ахиад л большевикуудын талд орчхож болох байсан юм. Тэгвэл манай төлөвлөгөө юу болох байсан бэ? Манай цэргүүдийн хувь заяа яаж төгсөх байсан бэ? Тэд бидний хувьд маш аюултай зэвсэг болох суртал нэвтрүүлэгчийн авьяас чадал бүхий хүмүүс байсан тул олон түмэн тэдэнд татагдаж большевикуудын шинэ бослого гарч болох байсан» 

	 

	гэж бичжээ. 

	Комиссаруудыг баривчлан авсан тэр өдрийн өглөө Английн төлөөлөгчдийн газар, Каспийн чанадын «засгийн газрын» төлөөлөгчид иржээ. Маллесоны мэдээлснээр, Каспийн чанадад большевикуудыг байлгахыг зохисгүй хэрэг гэж үзээд «большевикууд үхсэн цагт аюулгүй» болно гэж тохиролцсон байна. 

	Красноводск дахь «Засгийн газрын» захирах хороон дарга эсер Кун тэр үед Төв каспийн диктатурын цэргийн командлагчаар ажиллаж байсан Бичераховт явуулсан цахилгаандаа Комиссаруудыг Татевос Амировын хамт цэргийн хээрийн шүүхэд шилжүүлэн өгөхийг шаарджээ. Бичерахов Төв каспийн Диктатурын өмнөөс уг шаардлагыг дэмжжээ. 

	Шүүх тэдний хэргийг хянаж ер үзээгүй бөгөөд бүх асуудлыг английн цэргийн төлөөлөгчийн газар, хувьсгалын эсэргүү эсер «засгийн газрын»-хан дур зоригоороо шийдвэрлэжээ. 

	Бакугийн комиссарууд гадаад ертөнцөөс бүрэн тусгаарлагдсан учир дайсны хорих лагерьд, чухам юу болж байсныг мэдээгүй бөгөөд мэдэх ч боломжгүй байв. Тэд английн булаан эзлэгчдийн дур зоригоор аашлахаас болсон сүүлчийнхээ гурван өдрийг маш хүнд нөхцөлд өнгөрөөжээ. 

	Степан Шаумян баривчлагдсаныхаа дараа Төв Каспийн диктатурын нэр дээр цахилгаан явуулж, түүндээ тэд Бакугаас Төв Каспийн зөвшөөрөлтэйгөөр гарсан гэдгийг орон нутгийн засаг захиргаанд тайлбарлах, хэрэв тэднийг Астрахань руу явуулахыг зөвшөөрөхгүй бол Петровскт аваачихаар шаардахыг хүсжээ. Гэвч уг цахилгааныг зохих газарт нь илгээгээгүй байна. 

	Фунтиковын шууд тушаалаар тусгай буухиа галт тэрэг бэлтгэв. Галт тэргэнд архи, жимс ачсан байв. Есдүгээр сарын 19-нд Тиг-Жонс, Фунтиков нар болон тэднийг дагалдан явсан хүмүүс Красноводскт ирцгээв. Өнөөх «засгийн газар» гэгчийн Красноводск дахь захирах хороо, английн цэргийн командлал, яаралтай нууц зөвлөгөөн хийж бакугийн комиссаруудыг цаазлах тухай асуудлыг нарийвчлан авч хэлэлцжээ. 

	Шийдвэрлэх гунигт мөч ойртсоор байлаа. Халж, ангаж цангаж, өлсөж зовсон хоригдлууд шалан дээгүүр тэрийн хэвтэж байв. Есдүгээр сарын 20-ны өдрийн шөнийн нэг цагт шоронгийн алуурч Крылов, Кун, Алания, Седых, Седов, Худоложкин, Егоров, Яковлев нар үүд онгойлгон орж ирцгээв. Тэд цөм нэлээд халамцуу байлаа. Красноводскийн цагдан сэргийлэх газрын дарга Аланийн орлогч Колодко өндөр дуугаар нэрс дуудахад Коргановыг нэгжих үеэр олдсон жагсаалтад тусгайлан тэмдэглэгдсэн нөгөөх хүмүүс болон Татевос Амировын нэр гарлаа. 

	Комиссарууд нам тайван байдлаар шоронгийн тасалгаанаас цувралдан гарцгаав. Эцсийн удаагаа гарч байгаагаа мэдсэн юм шиг Степан Шаумян балчир хоёр хүүтэйгээ салах ёс гүйцэтгэлээ. Фиолетов эмэгтэйчүүдийг хоригдож байсан тасалгааны хажуугаар өнгөрөхдөө «Оля минь битгий зов. Бид эр хүн шиг үхэж чадна» гэж гэргийдээ хэлж байжээ. 

	Тэднийг Ашхабад руу чиглэн явах буухиа галт тэрэгний вагонд суулгав. Галт тэрэг дохионы гэрэлгүй, кондукторын бригадгүйгээр хөдлөв. Алуурчдад, гэрчийн этгээд хэрэггүй байсан нь мэдээж хэрэг. 

	Галт тэргийг Перевал болон Ахча Куйма зогсоолуудын хоорондох 207-р мод орчмын зэлүүд талд ойртох тэр үед Ашхабадад «Дундад азийн дуу хоолой» сонин хэвлэгдэхээр өрөгдөж байсан юм. Тус сонины 1918 оны есдүгээр сарын 20-ны өдрийн дугаарт зэрлэг бүдүүлэг байдал, зусар бялдууч шинж чанараар нь юутай ч зүйрлэж болшгүй нэгэн өгүүлэл нийтлэгдсэн байв. Тэр өгүүлэлд 

	 

	«Бидний аз таарлаа, Бакугийн хувь заяаг шийдэх байсан хүмүүс бидний гарт оров. Тэдний дунд дээр үеэс Кавказын Ленин гэж алдаршсан нэрт баатруудын нэг болох Шаумян, Вацетисийн орлогч гишүүн Петров нар байсан юм. Тэд Бакугийнхны аврах уриалгын эсрэг сайн санаа өвөрлөн тэмцсэн манай холбоотон англичуудыг итгэхэд садаа болж бөөн уршиг тарьж байсан. Тэд английн империалистуудтай мөр зэрэгцэн тэмцэх явдал бидэнд шившигтэй байна гэдгээ нотолсоор л байлаа... Одоо тэд бидний мэдэлд байна... Бид харгислалын эрин үед амьдарч байна. Тийм ч учраас түүний хууль ёсыг бүрэн дүүрэн ашиглах болно. Тамлан зовоох, өлсгөж алах, хэсэгчлэн тасчих зэрэг аргыг хэрэглэхээс ч бид буцахгүй» 

	 

	гэж бичсэн байлаа. 

	Есдүгээр сарын 20-ны үүрээр галт тэрэг утасны 118, 119-р шонгуудын хооронд дахь 207-р мод газарт зогсов. Эргэн тойрон элсэн цайвар толгод сүүмийж, амьдралын амьсгал ч үгүй... Энд тэнд ганц нэгээрээ ургасан заг мод орчин тойрныг улам уйтгартай бөгөөд залхуу хүрэм байдалтай болгожээ. 

	Баривчлагдагсдын вагоныг зэвсэгтэй хүмүүс тойрон бүслэв. Хувь заяагаа бүрэлгэн сүйтгүүлж буй комиссаруудын эхний хэсгийг вагоноос хөөж гаргав. Тэд өөрсдийгөө чухам хааш нь аваачих гэж байгааг мэдээгүй учир зарим нь юмаа авч гарчээ. Тэднийг төмөр замаас 60—70 орчим метр газрын цаана элсэн хонхорт аваачиж буудан алжээ. Дараа нь хоёр дахь хэсгийг нь авч явав. Тэднийг чухам юу хүлээж байгааг мэдсэн учир энэ ээлжийнхэн авч явсан юмаа орхин гарцгаалаа. Ийнхүү ид цэцэглэлтийнхээ үед, идэр залуудаа хөөрхий комиссарууд хөнөөгдсөн билээ. Шаумян дөч ч хүрээгүй байсан. Мешади Азизбеков дөчин хоёртой, Петров дөнгөж хорин дөрөвтэй, Везиров гучин хоёртой байжээ. Амь үрэгдэгсдийн дунд найман үндэстний төлөөлөгчид байжээ. 

	Энэ явдлыг өнгөрсний дараа 1920 онд Казанжикийн намын хорооны дарга Кузнецов тэргүүтэй ажилчдын хэсэг комиссаруудын шарил бүхий дөрвөн булшийг малтан үзэхэд маш аймшигтай байдал харагджээ. Ихэнх хүмүүсийн толгойн яс бяц цохигдсоноос гадна их биеэсээ таслагдан хөл хавьцаагаа булагдсан байв. Энэ бүхэн нь алуурчид, комиссаруудыг зөвхөн буудаад зогсоогүй тэднийг хэсэгчлэн тасчиж, толгой тархийг нь бяцлан цохих зэргээр маш хэрцгийгээр тарчилган алсны тод баталгаа болсон юм. 

	Ийнхүү английн цэргийн командлалын заалт, эсерүүдийн хөлсний зарц нараас эзэдтэйгээ хамтран боловсруулсан балмад төлөвлөгөөний дагуу Азарбайжаны пролетарийн шилдэг хөвгүүд алуурчдын гарт алтан амиа алдсан билээ. 

	Хорин зургаан комиссарыг буудан алсан тухай хаана ч мэдэгдсэнгүй. Английн булаан эзлэгчид цуст харгислалаа нуун далдлахын тулд холбогдох арга хэмжээ авахаар шийдлээ. Энэ зорилгоор тэд хорин зургаан комиссарыг Энэтхэг рүү аваад явсан гэдэг цуурхал тараажээ. 

	Баруун эсерүүдийн улс төрийн бодлогыг шүүмжлэн эсэргүүцэж, ах дүү нар бие биеэ алан хядах дайныг зогсоох, Каспийн чанад нутаг дэвсгэрээс английн цэргийг хөөн зайлуулах, Зөвлөлт засгийг сэргээн тогтоохыг шаардсан Ашхабадын ажилчдын цуглааныг 1918 оны 10-р сарын 31-нд английн цэргүүд хүчээр тараав. Энэ үйл явдал дараачийн өдөр дахин давтагджээ. 

	Нэгдүгээр сарын 2-нд Фунтиковын «засгийн газар» эрх мэдлээ алдав. Англичуудын шууд нөлөөний дор ажиллах «нийгмийг аврах хороо» гэгч байгуулагдав. Хорооны бүрэлдэхүүнд Фунтиковыг ч оруулаагүй байна. 

	1919 оны нэгдүгээр сарын 15-нд тэр үед Ашхабадын цагдаагийн газрын даргаар ажиллаж байсан, харгисаараа нэрд гарсан этгээд Алания «английн командлалын заалтыг үндэслэн» Фунтиков Ф. А. Пиотрович И. А, Седых И. И., Анисимов Н. А., Белокон Ф. С., Гладырев А. С., Худоложкин М. И., Филотов Н. А., Баклеев Н. И., нарыг «английн командлалын газраас тэжээгдэж байсан» гэдэг нэрийдлээр баривчлан хорихоор тушаажээ. Ийнхүү Фунтиков бакугийн комиссаруудыг буудан алахад оролцож байсан бусад этгээдүүдийнхээ хамт баривчлагджээ. 

	Англичууд цуст гэмт хэргийнхээ гэрчийн этгээд болон түүнд оролцогчид, тэрчлэн Фунтиковоос хөндийрөн зайлах гэсэн эрмэлзлээ хэрэгжүүлэхийн тулд Каспийн чанад дахь хэмжээ хязгааргүй ноёрхлоо ашиглах гэж маш их яарсан боловч үүнийгээ биелүүлж амжаагүй юм. 

	Бакугийн 26 комиссарыг бүрэлгэн сүйтгэхэд Фунтиковын өдүүлсэн ялт хэргийг гэрчлэн харуулах баримт материалыг В. А. Чайкин 1919 оны хоёр, гуравдугаар сард Каспийн чанадын мужид цуглуулсан юм. В. А. Чайкин бол нэртэй хуульч бөгөөд эсерүүдийн намын төв хорооны гишүүн, эсерүүдийн саналын дагуу Туркестанаас Бүх оросын зохион байгуулах хурлаар нэр дэвшигдсэн гишүүн хүн юм. Чайкин өөрийн намын тактикийн асуудалтай эцэстээ зөрөлдөж, Зөвлөлт засгийн эсрэг, эсерүүдийн зэвсэгт тэмцлийг шүүмжлэн эсэргүүцээд энэ намын Төв Хорооноос өөрөө гарсан юм. 

	Тэрээр Каспийн чанад мужид сар гаруй хугацаагаар ажиллахдаа Бакугийн комиссаруудын эсрэг явуулсан харгислалын бодит нөхцөлийг тогтоож хүний амь насыг бүрэлгэн сүйтгэсэн хэрэгт «Өмнөд Каспийн засгийн газрын» бүрэлдэхүүнд багтсан, түүний намын гишүүдээс оролцсон эсэхийг нарийвчлан тодотгохыг хичээж байжээ. 

	Английн империалистууд тэдний хөлсний зарц, баруун эсерүүдээс Бакугийн хувьсгалчдын эсрэг үйлдсэн хамгийн зэрлэг харгислалын тухай бодит баримтыг Чайкин анх удаа дэлхий нийтэд зарлан мэдэгдсэн юм. Тэрээр английн нийгэмлэгийн Тэнхимийн түшмэлийн нэр дээр Лондонд захиа явуулж түүндээ Бакугийн комиссаруудыг буудан алах ажлыг зохион байгуулахад дэслэгч Тиг-Жонс оролцсон тухай мэдээлжээ. Чайкин эл гэмт хэргийг нэн даруй мөрдөн шийтгэхийг шаардсан байна. Түүний ажиллагааг большевикууд идэвхтэй дэмжжээ. Чайкин уг хэрэг явдлыг дахин мөрдсөний эцэст Бакугийн комиссаруудын эсрэг энэ харгислалын бодит байдал, барууны эсерүүдээс энэ цуст хэрэг явдалд гүйцэтгэсэн үүргийг тодорхой баримттайгаар нотолсон явдал Фунтиковын үйлдсэн нүглийг илчлэн харуулахад мэдэгдэхүйц ач холбогдлыг үзүүлсэн байна. 

	Чайкин, Бакугийн комиссаруудын амь насыг бүрэлгэн сүйтгэх хэрэгт биечлэн оролцсон Фунтиков, Седых нартай уулзах зөвшөөрөл олж аваад 1919 оны гуравдугаар сарын 1, 2-ны өдрүүдэд Ашхабадын шоронд тэдэнтэй хоёр удаа уулзаж ярилцжээ. Эхний удаад Фунтиков, Седых нар комиссаруудыг цаазалсан байдлын тухай түүнд юу ч яриагүй байна. 

	Гуравдугаар сарын 2-нд Седых, Фунтиков бид хоёр «бүх үйл явдлыг сайн мэднэ» хэмээн түүнд мэдэгдсэн байна. Ийнхүү Седыхийн мэдүүлгээс зайлах аргагүй болсон Фунтиков комиссаруудын амь насыг хэрхэн бүрэлгэн сүйтгэсэн байдлын тухай бараг цаг шахам ярьж, дараа нь мэдүүлгийг үнэн зөв гэдгийг батлан гарын үсэг зурж Чайкинд өгсөн байна. 

	Фунтиковын мэдүүлгээс үзэхэд Бакугийн комиссаруудыг буудан алсан ялт ажиллагааг Ашхабад дахь английн төлөөлөгч Тиг-Жонс, Каспийн чанадын «засгийн газрын» гишүүдийн хоорондын урьдчилсан тохиролцооны дагуу зохион байгуулжээ. Фунтиков «Энэ болох гэж байгаа үйл явдлын тухай сайн мэдэж байсан боловч саад хийж болохгүй гэж үзжээ. Английн төлөөлөгчийн газрын заалтаар Бакугийн комиссаруудыг урьдчилсан зохион байгуулалттайгаар буудан алсан явдлыг олон түмнээс нуухын тулд комиссаруудыг Мишеде-д английн талд хүлээлгэн өгсөн тухай хуурамч баримт бичгийг төлөөлөгчийн газраас албан ёсоор нийтэлж гаргах ёстой байжээ...» Ашхабад дахь английн төлөөлөгч Тиг-Жонс комиссаруудыг буудан алахаас өмнө Фунтиковтой биечлэн уулзаж тэднийг харгисалж устгах зайлшгүй шаардлагатай гэж зөвлөж байсан ба тэрээр уг хэрэг явдлын дараа, комиссаруудыг английн төлөөлөгчийн газрын төлөвлөж байсны дагуу буудан алж цаазалсан явдалд сэтгэл хангалуун байгаагаа илэрхийлж байжээ. 

	Фунтиковын энэ ярьсан зүйл маргашгүй үнэн гэдгийг Седых гарын үсэг зурж баталлаа. 

	Бакугийн комиссаруудыг буудан алсан явдалд сэтгэл хангамжтай байгаа тухайгаа Тиг-Жонс Каспийн чанадын «засгийн газрын» гадаад явдлын яамны сайд Зиминд илэрхийлж байсан ба Зимин энэ тухай Чайкинд бичиж өгсөн мэдээндээ дурдаж байжээ. 

	1966 онд талийгч генерал Маллесонын хүү А. И. Микоянд хандаж бичсэн захидалдаа Бакугийн комиссаруудын амь насыг бүрэлгэн сүйтгэсэн хэрэгт өөрийнхөө эцгийг ямар ч холбогдолгүй байсан гэж нотлон тайлбарлахыг оролджээ. Тэрээр үүний нотолгоо болгон ямар нэг бодит баримтыг аваагүй нь ойлгомжтой, гэхдээ хорин зургаан комиссарын амь нас үрэгдсэн тухай эцгээсээ сонссон юм гэдгээр л эш үндэс болгож байлаа. Маллесон генералын хүү энэ асуудлын талаар үнэхээр зовж байсан учир дээрхийн адил учир агуулгатай захидлыг «Зөвлөлт Холбоот Улс» сэтгүүлд илгээж байжээ. Гэхдээ тэрээр, яагаад ч юм генерал Маллесонын хэлж ярьж байсан дээрх зүйлд төдийлөн анхаарал тавиагүй байсан ба эсвэл түүний эцгийн бичсэн өгүүллийг манай оронд хэн ч мэдэхгүй гэдэгт сүрхий итгэж байжээ. 

	1918 онд Ашхабад хотноо Маллесоны төлөөлөгчийн газрын офицероор ажиллаж байсан Эллис гэгч нь английн булаан эзлэгчдийн жинхэнэ нүүр царайг шууд илчлэн шүүмжлэхээс бас л эмээж байсан юм. 

	«Каспийн чанадын явдал» гэдэг түүний номд 1918 оны есдүгээр сарын 18-ны өглөө Ашхабадын засгийн газрын төлөөлөгч Дохов, Шаумян тэргүүтэй Бакугийн комиссаруудыг баривчлан авсан тухай эсерийн засгийн газрын мэдээг Ашхабадаас аваад байгаагаа Маллесонд мэдэгдэж, улмаар баривчлагдагсдад ямар арга хэмжээ авах талаар асуухад «ямар ч байсан төмөр замаар Ашхабадад хүрч ирэхийг комиссаруудад зөвшөөрч хэрхэвч болохгүй» хэмээн хариулсан гэж дурдагдсан байдаг. 

	Генерал Маллесон «үүнийг зөвшөөрүүлэхгүй байх чухам ямар арга хэмжээ авбал зохих асуудлыг шийдвэрлэх эрхийг эсерийн засгийн газарт олгосон юм» гэж Эллис бичиж байжээ. Хоёрдмол утгагүй ийм хариугаар комиссаруудын хувь заяа урьдчилан шийдвэрлэгдсэн байна. 

	Эллисийн энэ гэрчийн баримт нь ямар ч байсан оногдох тодорхой эзэнтэй байснаас гадна Маллесоны төлөөлөгчийн газрын үүргийг сайн талаас нь халхавчлан далдлах зорилготой байснаараа сүрхий үнэлэгдсэн байна. 

	Эллисийн номд ийм нэгэн баримт дурдагдсаныг анхаарууштай. 

	Есдүгээр сарын 18-ны өглөө Маллесон Симлу дахь өөрийнхөө даргад «Энэтхэгийн хааны шадар түшмэлийн төв ордонд» бакугийн комиссаруудыг хэрхэн баривчилсан ба тэдэнд чухам ямар шийтгэлийг оногдуулсан тухайгаа мэдээлжээ. 

	Үүнээс үндэслэн 1947 онд Энэтхэг улсад шилжүүлэн өгсөн английн архивд энэ хэрэг явдлын бүх байдлыг тодорхойлон харуулж чадах бичиг баримтууд байх ёстой гэж үзэж болох юм. Гэвч дээрх бичиг баримтууд Энэтхэгийн үндэсний архивын дансанд бүртгэгдсэн боловч жинхэнэ архивд нь байхгүй байжээ. Хэрэв Маллесонын төлөөлөгчийн газар, түүний зарим хамгаалагчдын нотлохыг оролдож байсанчлан, үнэхээр ямар ч буруугүй байсан юм бол Энэтхэг улсад тусгаар тогтнол олгохын өмнөхөн архивын энэ бичиг баримтуудыг үгүй хийн устгах ямар ч шаардлагагүй байсан байх аа. 

	Бакугийн комиссаруудын эсрэг зэрлэг харгислалыг зоригжуулан зохион байгуулагчид бол Каспийн чанадыг Түрэмгийлэн эзэлсэн английн цэргийн төлөөлөгчид байсан бөгөөд тэд шударга шийтгэлээс зугтан зайлсан юм. Гэвч энэ цуст хэрэг явдлыг шууд үйлдэгчид (гэхдээ зөвхөн хагас нь байсан гэдэг нь үнэн) пролетарийн хувьсгалын залхаан цээрлүүлэх шийтгэлээс мултарч чадаагүй юм. 

	1920 онд Баку дахь хувьсгалт цэргийн шүүх таслах газар Красноводский болон Ашхабадын Цагдаагийн газрын дарга асан Бакугийн комиссаруудын амь насыг бүрэлгэн сүйтгэхэд шууд оролцогч Аланияд буудан алах ял оногдуулжээ. 

	1921 оны дөрөвдүгээр сард Туркестаны фронтын хувьсгалт цэргийн шүүхийн нүүдлийн чуулганаар Яковлев, Герман, Седов, Баклеев, Долгов, Юсупов нарын зэрэг бусад алуурчдын гэмт хэргийг авч хэлэлцжээ. 

	Дайсны заавраар аяллынхаа чиглэлийг зориуд өөрчилж комиссаруудыг английн булаан эзлэгчид, Каспийн чанадын цагаантны «засгийн газрын» гарт барьж өгсөн «Туркмен» усан онгоцны командын бүрэлдэхүүн болон түүний даргыг яллан шийтгэх хэрэг явдлыг ЗСБН Азербайжан улсын дээд шүүх авч хэлэлцлээ. 

	Бүх гэмт хэрэгтнүүд зүй ёсоор шийтгэлээ хүлээлээ. 

	... ЗСБНХУ-ын Дээд шүүхийн цэргийн коллеги Фунтиковыг, хувьсгалын эсэргүү бослого зохион байгуулан улмаар Каспийн чанад муж дахь Зөвлөлт засгийг эзлэн устгаж, Зөвлөлүүдийн Бүгд Найрамдах Улсын дотоод хэрэгт түрэмгийлэн оролцох зорилгоор английн цэргийн командлалтай ялт хуйвалдаан хийж алан хядах үйл ажиллагааг зохион хэрэгжүүлэх золиосонд Ашхабадын 9, Бакугийн хорин зургаан комиссарын амь насыг бусниулсан буюу өөрөөр хэлбэл ЗСБНХОУ-ын эрүүгийн хуулийн 58-р зүйлийн 1, 59, 64-р зүйлд (1922) заасан гэмт хэргийг өдүүлсэн хэмээн үзэж 1926 оны дөрөвдүгээр сарын 27-нд Ф. А. Фунтиковт хамгийн хатуу шийтгэл буудан алах ял оногдуулахаар тогтоосон байна. 

	ЗСБНХУ-ын Төв Гүйцэтгэх Хорооны Тэргүүлэгчид амь хэлтрүүлэх Фунтиковын хүсэлтийг хэрэгсэхгүй болгожээ.

	 

	* * *

	 

	Зөвлөлтийн ард түмэн баатар-хувьсгалчдын дурсгалыг нандигнан хүндэтгэсэн юм. Азербайжаны нийслэлийн Бакугийн 26 комиссарын талбай дээр сүрлэг сайхан дурсгалын хөшөө сүндэрлэн байдаг. Тэнд асаж байдаг мөнхийн гал бол Бакугийн комиссаруудын амь насаа зориулсан үйл хэрэг, хувьсгалын үйл хэрэгт үнэнч байдгийн бэлгэ тэмдэг юм.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

